
Сёлета горад Маладзечна адзначае сваю чарговую 

юбілейную дату — 635 год са дня першага ўпамінання 

(1388 год). 

З гэтай нагоды даведачная служба Маладзечанскай 
цэнтральнай раённай бібліятэкі прадстаўляе 
рэкамендацыйны бібліяграфічны паказальнік 
“Невядомае Маладзечна”.  

Паказальнік састаўлены на падставе матэрыялаў, якія 
на працягу ўсяго існавання бібліятэкі збіраюцца і 
захоўваюцца ў краязнаўчым фондзе даведачнай 
службы бібліятэкі. Гэта і энцыклапедычныя выданні, 
кнігі, артыкулы са зборнікаў. А асабліва: артыкулы з 
перыядычных выданняў, якія ў розныя гады былі 
змешчаны на старонках “Маладзечанскай газеты” і інш. 
Аўтары гэтых матэрыялаў — асобы апантанныя любоўю 
да гісторыі роднага краю, сапраўдныя краязнаўцы, якія 
па крупіцах збіралі малавядомыя і цікавыя факты з 
гісторыі горада. Сярод іх такія імены як: Генадзь 
Каханоўскі, Міхась Казлоўскі, Уладзімір Садоўскі, 
Барыс Бароўскі, Любоў Карповіч, Мікола Тамашэўскі, 
Алег Бяганскі і інш. 

Несправядліва, калі гэтыя перлы згубяцца ў часе і 
кануць у лету. 

Менавіта для таго, каб захаваць гістарычную памяць, 
прыцягнуць увагу чытачоў да пытанняў краязнаўства 
мы прапануем вам гэта бібліяграфічнае выданне. 
Паказальнік прызначаецца шырокаму колу чытачоў, а 
таксама ў дапамогу настаўнікам і бібліятэкарам ў 
рабоце па прапаганде краязнаўчых ведаў. 

Матэрыял у паказальніку размешчаны ў шасці 
тэматычных раздзелах. 

1. Маладзечна. Паходжанне назвы. 
2. Маладзечанскі замак. 
3. Старое Места. 
4. Гелянова. 
5. Чыгуначны вакзал. Дамы ў закапанскім стылі. 
6. Цэнтральная плошча і прылягаючыя вуліцы. 
 
У канцы кожнага раздзела прыводзіцца 

бібліяграфічны спіс выкарыстаных крыніц. 
  



 

4 

Маладзечна. Паходжанне назвы. 
 

Першае пісьмовае ўпамінанне пра горад гучыць у 
прысяжным лісце князя Ноўгарад-Северскага княства 
ВКЛ Дзмітрыя Карыбута князю Ягайла: "... а на 
крепость того листа привесили есмо нашу печать, 
абы то крепко сдержати неизрушисто никакими 
делы, а дана грамота в Молодечно в середу декабря 
16 день о то ся коньчыла в лето божье 1388”. 

 

 
 
 
 
 
 
 
 
 



 

5 

Маладзечна стала горадам толькі ў 1929 годзе. Па 
Пастанове Фрада Польшчы №308 мястэчка набыло 
статус горада 26 красавіка. I па параўнанні са сваей 
шматвяковай гісторыяй гэта ўзрост дзяцінства і 
маладосці. 

Ёсць некалькі гіпотэз узнікнення назвы горада. Самае 
простае: назва пайшла ад ракі Маладачанкі.  

Яшчэ адной версіяй паходжання назвы Маладзечна 
можна лічыць тлумачэнне доктара гістарычных навук 
Генадзя Каханоўскага: “мала” і “надэчана”, што ў 
перакладзе са старабеларускай азначае 
“малаўмяшчальнае”. 

Але ёсць і другія гіпотэзы. У стараславянскім слоўніку 
даецца наступнае тлумачэнне слова “дечно”: 
“тэрыторыя, прастора паміж чымсьці”, “месца 
размяшчэння чагосьці ці размяшчэнне недзе”. Як на 
стараславянскай мове, так і ў сучаснай рускай слова 
“мол” (слова марскога паходжання) азначае “насып з 
пяску і каменю ў моры ці на воднай прасторы”. 
Выснова: Молодечно (“мол” i “дечно”) азначае месца, 
размешчанае на моле. 

Таксама, ёсць няхітрае тлумачэнне: назва паходзіць 
ад слова “моладасць”. Быць вечна маладым — 
усеагульная мара, гэта натхняе на развіццё i стварэнне, 
але... Бывае, гісторыя падносіць нам нечаканыя 
неспадзеўкі, i, можа, старажытны, але вечна малады 
горад Маладзечна атрымае новае тлумачэнне назвы, 
паколькі гэтыя довады — толькі адна з версій, хаця і 
блізкая да ісціны. 

Маладзечанскі замак 
 

Пры выездзе з Маладзечна на Вілейку, справа ад 
шашы ўзнімаецца земляны вал. Калісьці тут стаяў 
замак, з якога і распачалося паселішча. У пісьмовых 
крыніцах упамінанне пра маладзечанскі замак 
адносіцца да 1388 года. Гэту дату маладзечанцы лічаць 
датай нараджэння свайго горада. Памеры 
чатырохметровага землянога вала, які сёння зарос 
густой травой, сведчаць, што замак быў не з малых. 
Спачатку збудавалі драўляны, а ў XVI стагоддзі ўзвялі 
каменны. Вядома, што ў 1623 годзе тут жыло каля 
тысячы чалавек. Замак стаяў да канца XVIII стагоддзя, 
пераходзіў ад адных гаспадароў да другіх.  

 

 

Яго недаступнасць забяспечвалася магутным 
земляным валам больш чым у тры метры вышынёй і 

абводным глыбокім ровам з вадой. Акружаў замак і 
другі вал, толькі меншых памераў, у аснове якога 
закладваліся валуны. За землянымі валамі ішла цэлая 
сістэма ўмацаванняў з драўляных паляў і насцілу 
бярвення. Словам, замак адпавядаў бастыённым 
збудаванням. 

 

 

Уладалынікамі замка ў розныя часы былі Сапегі, 
Сангушкі, Рагозы, Тышкевічы, Лапацінскія, Тачкоўскія. У 
1617 годзе Маладзечна купляе Леў Сапега — канцлер, 
ваявода і гетман Вялікага княства Літоўскага, адзін са 
складальнікаў знакамітага статута ВКЛ. Ён рамантуе 
замак, прыводзіць у парадак яго наваколле і галоўныя 
шляхі. Сапега часта жыве ў Маладзечне, тут 
нараджаецца яго старэйшы сын Ян-Станіслаў. 

У канцы XVII стагоддзя Маладзечна стала ўласнасцю 
Агінскіх. Старадаўні беларускі род адыграў вялікую 
ролю ў гісторыі краю. Яны перабудавалі ваеннае 
збудаванне ў свецкі палац з вялікімі і светлымі заламі, 
распісанымі фрэскамі сценамі, шыкоўнымі камінамі. 
Дах быў пакрыты чарапіцай. У адным з пакояў палаца 
знаходзілася мастацкая галерэя, дзе меліся работы 
мясцовых і еўрапейскіх майстроў. Пераважна партрэты 
знакамітых родзічаў. У палацы нават мелася 
тэатральная зала, а таксама бібліятэка, якая налічвала 
некалькі тысяч тамоў. Сярод іх было шмат старажытных 
манускрыптаў. 

Асабліва шмат увагі магнаты ўдзялялі садова-
паркавым культурам. Высаджвалі грабы, каштаны, 
дэкаратыўныя дрэвы і кусты, у аранжарэях вырошчвалі 
лімоны, гранаты і ананасы, нават дабіваліся 
плоданашэння апельсінаў. Усё гэта належала 
Францішку Агінскаму. У 1811 годзе дзякуючы яго 
намаганням з Бабруйска было пераведзенае павятовае 
вучылішча, якое раскватаравалі ў замку. 

 

Вайна 1812 года 
 

Трэцяга снежня 1812 года. Французскі імператар са 
сваёй світай размясціўся ў палацы князя Францішка 
Агінскага. Напалеон адразу папракнуў гаспадара: “Мне 
вельмі сумна, што ваш пляменнік сенатар Агінскі 
знаходзіцца цяпер у Пецярбургу і больш верыць 
Аляксандру I, чым мне”. 

Стары і хворы Францішак Агінскі адказаў на гэта 
словамі, поўнымі глыбокага сэнсу: “Французы прыйшлі 

і цяпер уцякаюць, народ жа застаецца, і таму Міхал 
Клеафас Агінскі паступіў правільна, як патрыёт...”. 

Пакуль у бібліятэцы імператар дыктуе свой апошні 
29-ы бюлетэнь, яго целаахоўнік, князь Калэйнкурт, 
старанна выводзіць на каміне надпіс “Напалеон I”. Ён 
яшчэ не ведае, што літаральна праз суткі ў гэтым жа 
пакоі будзе начаваць рускі ваенны начальнік, які 
дадасць на латыні: "... і апошні”. 

Замак належаў некалькім прадстаўнікам славутага 
роду, але сучасныя мала-
дзечанцы часцей звязваюць 
яго гісторыю з імем 
падскарбія Вялікага княства 
Літоўскага, дыпламата, гра-
мадскага дзеяча, удзельніка 
паўстання 1794 года пад 
кіраўніцтвам Касцюшкі, 
кампазітара, аўтара вядомага 
паланеза “Развітанне з 
Радзімай" Міхала Клеафаса 
Агінскага. Дарэчы, музыкант 
пакінуў мемуары, дзе ёсць 

цікавыя ўспаміны і пра Маладзечна, і пра яго 
тагачасных жыхароў. 

Ён як адважны воін вызначыўся ў многіх бітвах, 
асабліва пад Валожынам і Вішневам. Праз некаторы 
час кампазітар пісаў, што палац трэба рамантаваць 
пасля пашкоджанняў ядрамі і агнём, атрыманых падчас 
вайны 1812 года. За рамонт замка ён узяўся вясной 
1815 года. Палову палаца аддаў вучылішчу. Перадаў 

таксама бібліятэку. Ахвяраваў вучылішчу і значную 
колькасць музычных інструментаў. 

Аднак у канцы XIX стагоддзя маладзечанскі палац 
Агінскіх прыйшоў у поўнае запусценне i паступова знік з 
мясцовых краявідаў. На месцы яго засталіся земляныя 
валы ды рэшткі дарогі, якая вяла ад замка да вялікага 
гасцінца. 

 

Археалагічныя раскопкі 
 

У 1973 i 1982 гадах былі праведзеныя археалагічныя 
раскопкі замчышча археолагамі Акадэміі навук БССР i 
маладзечанскім музеем. У раскопках удзельнічалі i 
вучні СШ № 1, 3, 5. Кіраўніком экспедыцыі быў дацэнт 

Гродзенскага ўніверсітета Міхась Ткачоў. Праўда, 
раскопкі вялі і раней, але яны, як выявілася, толькі 
нашкодзілі сапраўднаму даследаванню помніка, 
пераблыталі пласты зямлі. 

У час раскопак выяўленыя рэшткі посуду,  керамікі, 
баразенчатай цэглы. Апошнюю ўжывалі ў 
сярэднявеччы для будаўніцтва ваенных умацаванняў — 
замкаў. Знойдзена вельмі цікавая і прыгожая кафля з 
раслінным арнаментам і малюнкам жывёл. Былі і дзве 
кафліны з выявай чалавека, магчыма мясцовага 
ўладальніка. 

Сёння гэта месца маладзечанцы называюць 
замчышчам. Ля яго спыняюцца падарожныя людзі і 
турысты. Недалёка ад замчышча ёсць камень — 
напамін аб ваенных падзеях 1812 года. На ім — надпіс: 
“4 декабря (22 ноября) 1812 года русские войска 
разгромили здесь последний французский корпус 
маршала Виктора и другие соединения 
наполеоновской армии, взяв в плен около 2500 солдат 
и захватив 24 пушки”. 

 

БІБЛІЯГРАФІЯ: 

2. Міжыгурская, Т. Маладзечна - горад малады і 
вечны / Тамара Міжыгурская // Алеся.- 2009. - №1.- С. 
26-27.  

Старое Места 
 

 

 

На старажытнабеларускай мове слова “места” 
азначала “горад”. Таму не толькі плошчу, але і ўсю 
старую частку Маладзечна, дзе яна знаходзіцца, можна 
так называць. 

Доўгі час менавіта на гэтай плошчы віравала 
гарадское жыццё. Тут знаходзіўся кірмаш, насупраць 
царквы ў 20—30-я гады мінулага стагоддзя 
размяшчалася беларуская кнігарня, непадалёк 
дзейнічала гандлёвая школа. 

У центры гэтай плошчы знаходзіцца Свята-
Пакроўская царква — самая старажытная і самая 
намоленая ў горадзе. Аб папярэдніцы гэтай царквы 
маюцца пісьмовыя звесткі с канца 16 ст. Як і большасць 
пабудоў таго часу яна была драўлянай і час ад часу 
патрабавала рамонту. У 1812 годзе праваслаўная 
святыня была апаганена французамі. Праз некалькі 
гадоў струхнеўшая пабудова была знесена і вырашана 
было пабудаваць новы будынак з каменю і цэглы. 
Будаўніцтва пачалося ў 1865 годзе, а скончылася ў 

1870, калі царква была асвечана ў гонар Пакрова 
Прасвятой Багародзіцы. 

Па сённяшні дзень гэты храм не толькі арганічная 
частка гарадской забудовы, але і ўяўляе сабой 

гарманічны ансамбль  плошчы, надае ёй незвычайную і 
таямнічую прыгажосць. Маці Божая цяпер афіцыйна 

з’яўляецца ахоўніцай і сімвалам горада. У 2011 годзе на 
ўездзе ў горад узведзена скульптурная кампазіцыя з 
вертыкальнай стэлы і бронзавай скульптуры “Пакрова 
Прасвятой Багародзіцы”. 

 

 

 

Па сённяшні дзень на старой плошчы захаваўся 
будынак, помнік архітэктуры другой паловы XIX 

стагоддзя, які ў 1917—1919 гадах займаў 
Маладзечанскі Савет рабочых, сялянскіх і салдацкіх 
дэпутатаў.  

Зусім недалёка ад Старога Места, на тэрыторыі 
станкабудаўнічага завода, знаходзіцца сціплы 
двухпавярховы будынак, які на працягу стагоддзя быў 
цэнтрам асветы і культуры горада, былы жылы корпус 
кляштара каталіцкага ордэна трынітарыяў. Гэта самы 
стары будынак горада. Узведзены ў 1762 годзе, 
з’яўляецца гісторыка-культурнай каштоўнасцю 
нацыянальнага значэння. 

 

 
 

Калі б мы маглі зазірнуць на ранейшыя вуліцы 
Маладзечна — Мінскую, Віленскую, Замкавую (яшчэ 
яна называлася Вілейскай), Гарадоцкую, — то 
абавязкова сустрэліся б з ватагай маладых людзей, якія 
не саромеліся дэкламаваць вершы, якія ўмелі і 

пажартаваць адзін з аднаго, і сур'ёзную філасофскую 
спрэчку завесці...  

Спачатку гэта быў жылы корпус кляштара 
(манастыра) каталіцкага ордэна трынітарыяў, 
фундатарам якога быў князь Міхал Казімір Агінскі. 3 
1811 года тут размяшчаліся Маладзечанскае шляхецкае 
павятовае вучылішча, прагімназія, Маладзечанская 
настаўніцкая семінарыя, дарэчы, першая не толькі ў 
Беларусі, але і ва ўсёй Расійскай імперыі. Цікавы факт: у 
1839 годзе, вяртаючыся з Італіі, Маладзечна наведаў 
М.В. Гогаль і застаўся задаволеным “прекрасным 
училищем”.  

 

 
 

Пры Польшчы — гэта гуманітарна-адукацыйная 
(змешаная) гімназія імя Тамаша Зана. 3 1939-га да 
пачатку вайны ў гэтых сценах дзейнічала педагагічнае 
вучылішча імя Янкі Купалы. Працавалі выкладчыкі з 
навуковымі ступенямі. У савецкі час у будынку 
кляштара размяшчаліся склады станказавода. 
Старажылы прадпрыемства расказвалі, што побач з ім 
знаходзіцца падземны ход, які вядзе да замчышча на 

ўскрайку горада. Быццам бы яго знайшлі пры 
будаўніцтве новых цэхаў завода i забетаніравалі. У 1984 
годзе на будынку ўстаноўлена мемарыяльная дошка ў 
гонар былых навучэнцаў настаўніцкай семінарыі. 

Гелянова 
 

Паходжанне назвы Гелянова: ёсць меркаванне, што 
калісьці гэтае месца належала знатнай польскай пані 
Алене (па- польску Gelena).  

Маладзечна як горад яшчэ ў 1951 годзе заканчваўся 
былым чыгуначным паркам па вуліцы Рэвалюцыйнай 
(цяпер імя Прытыцкага) і гарадскім рынкам на месцы 
цяперашняга паштамта. Далей ішлі агароднінныя 
склады. I за дарогай на Вільнюс i полем, якое стала 
потым гарадскім паркам, на ўзвышэнні ў сонечныя дні 
быццам бы свяцілася белая, у класічным стылі, 
каланада аркі — галоўны ўезд у Гелянова. 

Яе даўно няма, засталося толькі нейкае падабенства 
ў выглядзе ўваходу ў гарадскі парк з боку вуліцы 
Маркава. 

Трыумфальная арка 
 

Гэта было манументальнае збудаванне з галоўным 
праездам пасярэдзіне і пешаходнымі праходамі па 
баках. 3 правага боку знутры была драўляная лесвіца 
наверх, дзе знаходзіўся службовы пакой з печкай з 
белай кафлі i балкон з поручнямі ў бок плошчы перад 
стадыёнам. 

Па абодва бакі аркі і вуліцы на каменных слупах былі 
замацаваныя металічныя ланцугі, канцы якіх у зубах 
трымалі два белыя львы на п’едэсталах. Цяпер гэтыя 
львы знаходзяцца ў парку пасёлка Беразінскае. Яна 
абазначала ўезд у Гелянова. 

Трыўмфальную арку адкрылі ў 1929 годзе ў гонар 10-
годдзя 86 пяхотнага палка. Асвяцілі яе не ў 1929, а ў 
1930 годзе. Тады прэзідэнт Польшчы Ігнат Масціцкі 
наведваў гарады Віленскага ваяводства. Ён удзельнічаў 
у адкрыцці аркі ў Маладзечне. 

У арцы знаходзілася каталіцкая капліца, каля яе 
адзначалі значныя для палка даты. Збудаванне 
ўпрыгожвалі гранітныя пліты з надпісамі ў гонар 
польскага войска і Польшчы, статуі рыцараў. 

Усё змянілася ў верасні 1939 гада: 1 верасня 
пачалася Другая сусветная вайна, а 17-га ў Заходнюю 
Беларусь увайшла Чырвоная армія. 86-ы полк спачатку 
ваяваў з гітлераўскімі войскамі ў Цэнтральнай 
Польшчы, а потым, як адступіў, склаў зброю перад 
Чырвонай арміяй пад Гроднам. Польскія вайскоўцы 
сышлі і з Гелянова. 

З гэтымі падзеямі прыйшлі і першыя перамены. З 
аркі дэмантавалі дэкор, які нагадваў аб польскім 
войску, а з капліцы знялі звон. На ім былі тэксты на 
польскай мове і барэльефы скульптара Аляксандра 
Бараўскага з забітым салдатам, Дзевай Марыяй і 
Вастрабрамскай Маці Божай над фігурамі людзей. 
Адлівалі звон ва ўкраінскім Калушы за кошт стральцоў 
86-га палка ў 1929-м — у год адкрыцця аркі. Цікава, што 
менавіта яго знялі з гадзіннікавай вежы ў доме 
насупраць будынку КДБ у сталіцы і перадалі ў Музей 
гісторыі Мінска. 

Арка перажыла вайну. У канцы 1940-х наверсе ў 
каплічцы жыла сям’я. У савецкі час пад аркай 
праходзілі першамайскія дэманстрацыі. 

Яе разбурылі ў пачатку 1960-х. Адна з прычын — 
перашкода руху. Тады якраз зрабілі новую дарогу на 
Валожын, узмацніўся рух у гэтым накірунку. 

Вайсковы гарадок 
 

Гелянова (варыянт Галянова ) — гэта горад у горадзе. 
Да нашых дзён не захаваўся сядзібны дом гаспадароў 
фальварка Гелянова — Васілеўскіх. Вядома, што ён быў 
драўляны і месціўся там, дзе сёння зелянгас. 

Прыкладна насупраць дома было штучнае азярцо, 
дзе каталіся на лодках. У 1922 годзе польская дзяржава 
набыла ў паноў Васілеўскіх зямлю для свайго 
карыстання.  

Дакладна вядома, што тут знаходзіўся ваенны 
гарадок з поўным замкнутым цыклам жыцця-
забеспячэння. 

86 пяхотны полк Войска Польскага перавялі з Вільні 
пад Маладзечна ў 1922 годзе. Спачатку полк месціўся 
на Замкавай вуліцы, там, дзе сёння вайсковая часць і ў 
Красным. Аднак гэтых будынкаў было мала. 

Будаваць вайсковы гарадок на выкупленых у 
Васілеўскіх землях у чыстым полі пачалі з нуля ў 1924 
годзе. 

У склад Маладзечна Гелянова ўвайшло ў 1929 годзе. 
Якраз тады загадам Польскага Фрада Маладзечна 
атрымала статус горада i да яго далучылі фальваркі 
Бухаўшчына, Гелянова, калонію Завань і засценак 
Цівідаўка. 

 

 
 

Са з'яўленнем вайскоўцаў у Гелянове закіпела 
жыццё. Па вечарах па штучным возеры ў атачэнні 
старога сквера афіцэры каталі паненак на лодачках. У 
афіцэрскім казіно з вялікімі заламі для прыёмаў, сцэнай 
і сталовай кіпелі свае страсці. Так называўся афіцэрскі 
клуб, дзе на сцэне ладзіліся канцэрты і імпрэзы. Хоць 
афіцэрскае казіно ў польскай традыцыі па-сутнасці — 
дом культуры, гавораць, азартныя гульні ў гэтых сценах 
усё ж вялі. Тым больш, у гарнізоне хадзіла свая валюта 
— злотыя 86-га палка. У гэтым жа будынку, верагодна, 

была i вайсковая кухня. Будынак зрабілі сіметрычным: 
вялікія вокны былі i спераду, i ззаду. У наш час тыя 
вокны, што глядзяць на парк, заклалі цэглай.  

Асноўнае будаўніцтва разгарнулася ў пачатку 1930-х. 
На ўскраіне раёна, ля сядзібы Васілеўскіх, размясціўся 
дом каменданта гарнізона. На ўездзе ў яго для 
афіцэраў і іх сем'яў пабудавалі два аднолькавыя 
трохпавярховыя дамы з шэрай цэментнай цэглы, 
прывезенай з Цэнтральнай Польшчы; з такога ж 
матэрыялу тады ўзводзілі многія дамы ў стылі 
функцыяналізму ў Варшаве.  

Будавалі грунтоўна, з разлікам на доўгае ўладанне. 
Таму да нашых дзён, нягледзячы на нямецкую 
акупацыю і разруху ў ходзе вайны, практычна ў 
першапачатковым выглядзе захаваліся шэрыя 
трохпавярховыя жылыя “дамы-блізняты”, якія 
размешчаны справа і злева ад галоўнай аркі; чатыры 
жылыя двухпавярховыя дамы. 

Гэта тыповае жыллё для вайскоўцаў. Як “хрушчоўкі” ў 
савецкі час. У іх жылі вайскоўцы, якія служылі, кажучы 
сучаснай мовай, “па кантракце” і выконвалі абавязкі 
сяржантаў. 

Тры паверхі ў дамах былі жылыя, чацверты — 
тэхнічны. За польскім часам на тэхнічным паверсе 
працавала пральня і сушылася бялізна. Ужо ў 1920-30 
гадах выгоды — прыбіральня i душ — месціліся ў 
кватэрах. Ацяпленне было пячное. Кухні праектавалі 
маленькія, толькі для таго, каб разагрэць ежу, узятую ў 
вайсковай сталовай. 

На сценах дома з шэрай цэглы, які стаіць каля 
аўтобуснага прыпынку, можна заўважыць сляды ад 
куль і закладзеную цэглай дзірку ад снарада. 3 польскіх 
часоў каля пад’ездаў засталіся ўмураваныя ў цэглу 
металічныя трубкі для сцягоў, што луналі тут падчас 
польскіх дзяржаўных святаў. 

Заўсёды шматлюдна было і ў самай вялікай пабудове 
гарнізона — батальённых жаўнернях для салдат. 
Жаўнеры, якіх служыла каля 1700, жылі ў казармах. 

Сёння ў гэтых каменных будынках крама і карпусы 
навучальных устаноў.  

 

 
 

У памяшканні штаба зараз аддзяленне раённай 
бальніцы. У ім нават захаваліся старыя (падоўжанага 
тыпу) вокны і польская сістэма ацяплення. Кажуць, 
пацыенты скардзяцца, што ў палатах надта горача — 
настолькі моцныя радыятары. 

Два дамкі, дзе жылі цывільныя супрацоўнікі 
гарнізона, месціліся паміж вуліцай Буйло і бальніцай. А 
двухпавярховы дом, дзе цяпер цэнтр дзіцячай 
творчасці, належаў палкоўніку, што камандаваў 
гарнізонам. Дрэвы ўздоўж вуліцы — алея тых часоў. 

Практычна няма старога парку з тэніснымі кортамі ў 
раёне вуліцы Чайкоўскага, няма і напаміну пра 
адкрыты басейн. 

Амаль не захаваліся армейскія канюшні, не 
захавалася і ваеннае стрэльбішча, якое было да канца 
50-х гадоў. Гэта быў таксама значны аб’ект з агнявымі 

рубяжамі на 25, 50, 100 і 250 метраў і бетоннымі 
бліндажамі для карэкціроўкі стральбы. 

На месцы сённяшняга гарадскога стадыёна быў 
вайсковы пляц. Тут жаўнеры займаліся фізічнай 
падрыхтоўкай, скакалі на конях, ладзілі вайсковыя 
парады. 

 

 
 

Займаліся спортам і на сённяшнім стадыёне другой 
школы. Увогуле, фізічнай падрыхтоўцы жаўнераў 
надавалі шмат увагі. Стрэльбы для салдат ладзіліся ў 
Лазаўцы. I туды ад Гелянова яны мусілі бегчы ва ўсёй 
вайсковай экіпіроўцы. 

Затое захаваліся, хаця і страцілі першапачатковае 
прызначэнне, бамбасховішчы, лабірынты падзямелляў 
у якіх вельмі лёгка заблудзіцца. Уваходы ў іх 
узвышаюцца ў двары цяперашняга корпусу 
палітэхнічнага каледжа і за стадыёнам у двары 
вышэйзгаданага чацвертага корпуса гарбальніцы. 
Раней бамбасховішчы былі ахоўваемымі аб’ектамі з 

падключаным энергазабеспячэннем, сувяззю і 
водазабеспячэннем і ўтрымліваліся ў поўнай гатоўнасці 
на выпадак ваеннай трывогі. Абласная адміністрацыя 
з’явілася ў горадзе пасля яго вызвалення ў 1944 годзе ў 
сувязі са стварэннем Маладзечанскай вобласці замест 
Вілейскай. 

 

Вядома ж, Гелянова стала самым зручным месцам 
для яе размяшчэння, а сам гэты раён горада стаў 
элітным. У самым вялікім будынку казармаў 
размясціліся абком партыі i аблвыканкам. У шэрых 
“дамах-блізнятах” пасяліліся сем’і абласных кіраўнікоў. 

Першыя сакратары абкома, у тым ліку і чалавек-
легенда Сяргей Прытыцкі, аддавалі перавагу асабняку ў 
садзе ў старым парку, там было прасцей i з аховай. 

У будынку за стадыёнам, дзе цяпер бальнічны 
корпус, размяшчалася абласная міліцыя, а ў драўляным 
будынку аптэкі - спецпаліклініка. 

Да 1950-х гадоў Гелянова было геаграфічна 

аддзеленае ад цэнтра горада. Адразу за афіцэрскімі 
дамамі да чыгуначнага вакзала ішлі суцэльныя палі. 
Таму з трэцяга паверха дома лёгка можна было 
ўбачыць вакзал. 

Гарадскі парк i забудова 1940-50-х гадоў на 
сённяшніх вуліцах Маркава і Машэрава злучылі былы 
вайсковы гарадок з центрам Маладзечна. 

Чыгуначны вакзал. Дамы ў закапанскім стылі. 
 

Развіццю Маладзечна спрыяла размяшчэнне яго на 
скрыжаванні важных гандлёвых шляхоў Мінск—Вільна, 
Полацк—Гродна. Сёння аблічча горада ў многім 
фарміруецца дзякуючы чыгуначнаму вакзалу. Але так 
было незаўсёды. Лібава-Роменская чыгунка прыйшла ў 
Маладзечна ў 1873 годзе. Тады і пачалося хуткаснае 
прамысловае развіццё паселішча, мястэчка 
ператварылася ў буйны чыгуначны вузел. У пачатку ХХ 
ст. Лібава-Роменскую дарогу ў раёне Маладзечна 
перасякла лінія Балагое — Сядлец, дабавіўшы новыя 
напрамкі на Гродна і Полацк. Пасажырапаток 
павялічыўся, узнікла неабходнасць узвядзення вялікага 
вакзала астраўнога тыпу для сумеснага карыстання 
абедзьвумя дарогамі. У 1906 годзе вакзал быў 
пабудаваны. 

У час Вялікай Айчыннай вайны будынак быў 
пашкоджаны, меў патрэбу ў рамонце. У 1947 годзе 
вакзал поўнасцю вастанавілі. 

Вось цікавы фотаздымак. У якім годзе ён зроблены 
— невядома. Мяркуючы па машыне, што на пярэднім 
плане, у гадах 50-х, пазней на такіх ужо не ездзілі. 

 

 
Пераезд перад чыгуначным вакзалам “Маладзечна” 

 

Роўная дарога ідзе праз чыгуначны пераезд і 
ўпіраецца прама ў цэнтральны ўваход вакзала. Каб не 
надпіс "Маладзечна”, наўрад ці здагадаліся б, у якім 
горадзе зробленае фота. 

У зман уводзяць не столькі збудаванні, колькі само 
размяшчэнне пераезда: ён знаходзіцца акурат 
насупраць цэнтральнага ўвахода ў вакзал. А як 
выглядае прывакзальная плошча на сённяшні дзень? 
Правільна, пераезд змясціўся ўправа. I, мінуўшы яго, 
мы ўпромся ў тарэц будынка вакзала. 

Машына выехала на пераезд хутчэй за ўсё з нейкіх 
складскіх памяшканняў, а, можа, з майстэрняў, якія 
знаходзяцца вось за гэтымі драўлянымі варотамі. 

Побач з варотамі стаіць нейкая невялічкая 
гаспадарчая пабудова. Напэўна, гэта будынак якойсці 
канторы. А вось два дамы, што стаяць бліжэй да 
вакзала жылыя. Можа, пабудавалі іх спецыяльна для 
чыгуначнікаў, якія абслугоўваюць гэты ўчастак дарогі. 

Пераезд адкрыты. Людзей, якія б спяшаліся на цягнік 
альбо з цягніка, амаль што няма. На фота злева — 
дзяжурка (альбо станцыйная будка), у якой сядзіць 
дзяжурны чыгуначнік, што падымае i апускае 
шлагбаум. За ёй — невялічкі скверык, абсаджаны 
дрэвамі. А сам будынак вакзала, пабудаваны ў 1906 
годзе, выглядае велічна і прыгожа. 

У 2000-я таксама праводзілася рэканструкцыя 
вакзальнага комплекса. 

Недалёка ад чыгуначнага вакзала ў адным двары 
ёсць два дамы. Ім скора споўніцца ўжо 100 гадоў. 
 

 

Адзін з іх пабудаваны ў 1925 годзе па праекце 
архітэктара Юліяна Лісецкага і прызначаўся для сем’яў 
афіцэраў корпуса аховы памежжа і чыноўнікаў 
Маладзечанскай гміны. Гэта было ведамаснае жыллё 
вышэйшага класа. У доме размяшчаліся 14 
камфартабельных кватэр: 3 чатырохпакаёвыя, З 
трохпакаёвыя і 8 двухпакаёвых. У кожнай 
прадугледжваліся памяшканні для прыслугі і ўласнае 
каміннае ацяпленне. 

Першапачаткова ў доме былі скразныя пад’езды, але 
пазней дзверы, якія выходзяць на бок вуліцы Таўлая, 
замуравалі. Магчыма, зрабілі гэта ў паслеваенныя 
гады, калі прасторныя кватэры польскіх службоўцаў 
былі пераўтвораныя ў тыповыя савецкія “камуналкі”. 
Цяпер на кожнай пляцоўцы ў доме зноў па дзве 
кватэры. 

Мясцовы жыхар расказаў пра каменныя падмуркі 
дома, якія не маглі газавікі прабіць, каб трубу з газам у 
падвал правесці — давялося весці па сцяне. Расказаў, 
што калі мянялі кроквы на даху, то аказалася, што 
старыя кроквы 1925 года ў добрым стане i яшчэ б 100 
гадоў прастаялі. 

Пра другі дом на Лібава-Роменскай, які пабудаваны ў 
1927 годзе, звесткі больш сціплыя: у ім жылі 
супрацоўнікі старства. Яго план i праект 1920-х 
захоўваюцца ў нашым гарадскім архіве і гэта, бадай, 
адзіны архітэктурны дакумент з тых часоў. А яшчэ, калі 
верыць карце, гэты дом быў большы. Параўноўваючы 
здымкі горада з вышыні 1944 года i сучасныя, на гэтых 
здымках можна ясна ўбачыць, што чамусьці было 
знесенае левае крыло. 

 

 
 

Маладзечанец Аляксандр Казлоў нарадзіўся ў гэтым 
доме. 

Сям’я Аляксандра переехала ў дом на Таўлая ў 1950-
х гадах, калі тут былі камунальныя кватэры. Што 
датычыцца перабудовы дома, то Аляксандр памятае, 

як столь з вышыні 4 метраў 10 сантыметраў апускалі да 
3 метраў 20 сантыметраў. Хаця дакладней будзе 
сказаць, падымалі падлогу. Пасля таго, як паднялі 
падлогу, аказалася, што вокны практычна ляжаць на ёй, 
давялося іх падымаць. Як мучыліся будаўнікі, якія не 
маглі зрабіць нармальны аконны праём — цэгла не 
паддавалася, настолькі яна моцная, таўшчыня сцен 
большая за метр. А ці многія могуць пахваліцца тым, 
што ў іх новых кватэрах падлога з падагрэвам? Трубы з 
гарачай вадой пракладалі такім чынам, што яны ідуць 
пад падлогай. Таму, калi ёсць гарачая вада, у кватэры 
падлога заўсёды цёплая. 

Яшчэ адна цікавая гісторыя: быццам бы існаваў 
падземны ход, які злучаў стараства i дом па Лібава-
Роменскай. 

Адметная рыса будынка — так званы закапанскі 
стыль, для якога характэрныя «ламаныя» абрысы, 
высокі дах, мноства камінаў, наяўнасць слыхавых 
вокнаў. У часы Другой Рэчы Паспалітай лічылася, што 
менавіта такі стыль найбольш передае нацыянальныя 
асаблівасці польскай архітэктуры. Дамы, падобныя на 
гэты, i цяпер можна сустрэць у Беластоку, Варшаве, 
іншых польскіх гарадах. Узводзіліся яны па тыпавым 
праекце. 

У двары вышэй згаданага дома знаходзіцца масіўнае 
бетоннае збудаванне. Цяпер яно выкарыстоўваецца як 
склеп, а раней тут быў арсенал. Аб гэтым сведчыць 
наяўнасць памяшкання для выдачы зброі і 
боепрыпасаў, а таксама спецыяльны пакой, 
прыстасаваны для захоўвання выбуховых рэчываў. Пры 

выпадковай дэтанацыі масіўныя сцены павінны былі 
стрымаць выбуховую хвалю і не дапусціць разбурэння 
жылых кварталаў. 

Трэці будынак, дзе цяпер размяшчаецца падатковая 
інспекцыя. У міжваенны перыяд тут працавала 
павятовая, а потым гарадская адміністрацыя. Пра час 
пабудовы (1927 год) нагадвае мазаіка на падлозе 
вестыбюля. 

Цэнтральная плошча і прылягаючыя вуліцы 
 

Да 1929 года раён цяперашняй Цэнтральнай плошчы 
быў далёкай ускраінай горада. Пасля 1929-га да горада 
далучылі Гелянова, але цэнтрам ад гэтага будучая 
плошча не стала. 

Высокі бетонны крыж, які знаходзіўся на месцы 
цяперашняй Цэнтральнай плошчы, фактычна абазначаў 
уезд у горад з боку Вільні, менавіта ад яго пачыналася 
Віленская вуліца, якая і цяпер носіць такую ж назву. 

Крыж, яго грунтоўны пастамент добра бачныя на 
нямецкім аэрафота часоў вайны. 

Так магла б выглядаць Цэнтральная плошча сёння, каб на ёй 
у 1950-х пакінулі крыж 

Крыж перажыў вайну і прастаяў ледзь не да канца 
1950-х гадоў. Месца яго ўстаноўкі прысутнічае на 
геападаснове генплана 1956 года. Паводле гэтага 
генплана паўставала новая плошча Леніна (цяпер 
Цэнтральная). Тады крыж i знеслі. 

Кажуць, што пры яго зносе выкарыстоўвалі 
выбухоўку. Бо пастамент пад крыжам быў вельмі 
масіўны, не паддаваўся. 

У 1950-я на незабудаванай пляцоўцы паміж 
чыгуначным вакзалам і пасёлкам Гелянова вырас новы 
адміністрацыйны цэнтр. 
 

 
 

Практычна адначасова з ім пачалася забудова 
цяперашняй вуліцы Прытыцкага — у гонар грамадскага 
і палітычнага дзеяча С.В. Прытыцкага (у 1954-1960 гадах 
быў першым сакратаром Маладзечанскага абкама 
КПБ). 

Яна звязала вакзал з цэнтрам горада. Адным з 
першых тут з'явіўся паштамт, за ім рэстаран «Папараць-
кветка» і кінатэатр «Радзіма», танцавальная пляцоўка, 
дзе моладзь кружылася ў вальсе пад баян, будынак 
ЗАГСа, што размяшчаўся побач. А паміж рэстаранам і 

кінатэатрам знаходзілася Дошка гонару, на якую былі 
занесены найлепшыя людзі горада i раёна. 

Тут заўсёды было шматлюдна. 
У 1958 годзе адбылося адкрыццё помніка Леніну. 

Падзея, як сведчаць кадры кінахронікі, сабрала тысячы 
працоўных Маладзечна. Перад прысутнымі выступіў 
сакратар абкама партыі Сяргей Прытыцкі. 

Велічны адміністрацыйны трохпавярховы будынак 
былога Маладзечанскага абкама партыі на 
Цэнтральнай плошчы з'яўляецца гісторыка-культурнай 
каштоўнасцю рэгіянальнага значэння, помнікам 
архітэктуры другой паловы XX стагоддзя. 

 

 
 

Як сведчыць гістарычная даведка, гэты будынак быў 
узведзены ў 1954-1955 гадах па праекце вядомага 
беларускага архітэктара, члена-карэспандэнта Акадэміі 
навук БССР Аляксандра Воінава, сааўтарам выступіў 

Ярамір Печкін. Агульная плошча будынка — больш за 
5,6 тысяч квадратных метраў. Яго галоўны фасад 
упрыгожаны рызапітам і стылізаваным порцікам з 
васьмі папарна згрупаваных калон, цэнтральная частка 
скіравана на плошчу і з’яўляецца яе дамінантай. 

У 1975 годзе на фасадзе была адкрыта 
мемарыяльная дошка з партрэтам Сяргея Прытыцкага і 
надпісам: «У 1954 - 1960 гадах працаваў першым 
сакратаром Маладзечанскага абкама КПБ легендарны 
сын беларускага народа Прытыцкі Сяргей Восіпавіч». 

Kaлi ў 1960 годзе Маладзечанская вобласць была 
ліквідаваная, у будынку размясціўся палітэхнічны 
тэхнікум, цяпер каледж. Будынак палітэхнічнага 
каледжа ўпрыгожвае Цэнтральную плошчу. 

Сёння ў Маладзечне не так шмат слядоў даўніны. 
Некаторыя архітэктурныя помнікі зніклі ў прасторы 
мінулых часоў. Ды вуліцы горада, несумненна, 
помняць…  

